[image: image2.jpg]


[image: image3.jpg]


[image: image4.jpg]


[image: image5.jpg]@ Science & Technology
Facilities Council



[image: image6.jpg]FAULKES TELESCOPE



  





[image: image7.emf]Llosgfynyddoedd

Beth yw llosgfynyddoedd?

Agorfa mewn cramen planed yw llosgfynydd ac mae’n galluogi craig dawdd boeth, lludw a nwyon i ddianc o fannau dan yr wyneb. Gelwir craig dawdd sy’n cyrraedd yr wyneb yn lafa. Mae gweithgaredd folcanig yn tueddu i greu mynyddoedd gyda threiglad amser. Mae’r gair ‘folcano’ yn dwyn i gof Fwlcan — duw tân y Rhufeiniaid! 

Pam a ble y caiff llosgfynyddoedd eu creu?

Mae cramen y Ddaear wedi’i rhannu’n gyfres o blatiau tectonig, sy’n graddol symud o ganlyniad i gerhyntau ym mantell y Ddaear. Fel rheol, deuir o hyd i losgfynyddoedd mewn mannau lle caiff platiau tectonig eu tynnu oddi wrth ei gilydd neu eu gwthio yn erbyn ei gilydd. 

Ar hyd cefnen gefnforol, fel Cefnen Canol Iwerydd, crëir llosgfynyddoedd wrth i blatiau tectonig symud oddi wrth ei gilydd. Yn y mannau hyn, mae defnydd o grombil y Ddaear yn araf ymgodi, gan doddi yn y pen draw wrth iddo agosáu at wyneb y Ddaear lle mae’r gwasgedd yn llai, ac yna mae’n llenwi’r bwlch rhwng y ddau blât. Ffurfir llosgfynyddoedd hefyd lle caiff un plât ei wthio (tansugno) o dan blât arall, fel yn achos Cylch Tân y Cefnfor Tawel. Caiff dŵr ei ryddhau gan y plât sy’n symud ar i waered wrth iddo boethi a dadhydradu. Mae hyn yn gostwng tymheredd toddi’r fantell orchuddiol, ac o ganlyniad caiff magma ei greu. Mae’r magma hwn yn araf symud tua’r wyneb, ac yn y man lle mae’n cyrraedd yr wyneb caiff llosgfynydd ei ffurfio. Fel rheol, nid yw gweithgaredd folcanig yn nodweddu’r mannau lle mae dau blât tectonig yn llithro heibio i’w gilydd (fel ar hyd cylchfa ffawtio San Andreas, Califfornia). 

Gall llosgfynyddoedd hefyd gael eu creu gan ‘golofnau’ mawr o fagma poeth iawn yn ymgodi o ddyfnderoedd y blaned. Pan fo’r magma yn echdorri, mae’n ffurfio llifau lafa anferthol o fasalt, craig folcanig dywyll, fân-grisialog. Gall y mannau poeth hyn fod yn bell o ffiniau platiau. Mae llosgfynyddoedd tarian esmwyth a llydan Hawaii i’w cael uwchlaw man poeth. Mae llosgfynyddoedd man poeth hefyd i’w cael mewn mannau eraill yng nghysawd yr haul, yn enwedig ar blanedau a lleuadau creigiog.

Beth mae llosgfynyddoedd y Ddaear yn ei ddweud wrthym?

[image: image10.jpg]


Mae’r ffaith fod llosgfynyddoedd ar wyneb y Ddaear yn dynodi bod tu mewn y blaned yn cylchdroi ac yn boeth — yn ddigon poeth i doddi. Mae’r Ddaear yn oeri; llosgfynyddoedd yw un ffordd o golli gwres. Mae patrwm dosbarthiad llosgfynydd oedd y Ddaear yn rhoi cliw i ni fod wyneb allanol y Ddaear wedi’i rannu’n blatiau; mae cadwyni o losgfynyddoedd yn diffinio ymylon y platiau. 

Mae gan blanedau eraill nodweddion folcanig — rhai yn fyw yn ddiweddar — sy’n dweud wrth ddaearegwyr eu bod hwythau yn colli gwres o’u tu mewn a bod yna gylchrediad. Fodd bynnag, nid yw llosgfynyddoedd ar blanedau eraill wedi’u dosbarthu mewn modd sy’n awgrymu bod platiau tectonig yn bresennol.

Pa dystiolaeth sydd am folcanigrwydd ar blanedau eraill?

Y Lleuad:  

Mae gan y Lleuad losgfynyddoedd bach, agennau (craciau yn y gramen), a llifau lafa eang. Yr ardaloedd mawr tywyll sydd i’w gweld ar y Lleuad yw’r creigiau a grëwyd gan y llifau lafa enfawr hyn. Fodd bynnag, mae pob un o’r nodweddion folcanig hyn yn hen. Nid oes unrhyw nodweddion folcanig byw ar y Lleuad. Digwyddodd y rhan fwyaf o’r folcanigrwydd yn gynnar yn hanes y Lleuad, cyn oddeutu 3 biliwn o flynyddoedd yn ôl (yn hŷn na’r rhan fwyaf o’r creigiau sy’n brigo ar wyneb y Ddaear). Crëwyd y llif lafa diweddaraf tuag 1 biliwn o flynyddoedd yn ôl. 


Mawrth:  

Mae gan y blaned hon nodweddion folcanig sy’n debyg eu siâp i’r rheini ar wyneb y Ddaear, er eu bod yn fwy o lawer; mae rhai 100 gwaith yn fwy na’r rheini ar y Ddaear! Olympus Mons, y llosgfynydd mwyaf ar Fawrth, yw’r llosgfynydd uchaf yng nghysawd yr haul. Mae’n 22km (14 milltir) o uchder, a 550km ar draws (342 milltir), sef y pellter rhwng Caerdydd a Dundee! Mewn cymhariaeth, mae Mauna Loa, y llosgfynydd uchaf ar y Ddaear, yn 9km (6 milltir) o uchder. 
Daw’r magma sy’n bwydo’r llosgfynyddoedd o’r defnydd poeth sy’n ymgodi ar ffurf colofnau o ddyfnderoedd mewnol Mawrth.  
Cred nifer o wyddonwyr fod llosgfynyddoedd Mawrth yn fyw, er nad oes neb wedi gweld echdoriad. Mae meteorynnau basalt o Fawrth yn dynodi bod gweithgaredd folcanig wedi digwydd yn ystod y 180 miliwn o flynyddoedd diwethaf. Ychydig iawn o graterau ardrawiad sydd ar lifau lafa Olympus Mons, sy’n awgrymu bod y llosgfynydd hwn wedi echdorri yn ystod yr ychydig filiynau o flynyddoedd diwethaf, yn ôl pob tebyg.


Gwener:  

Mae mwy na 1,700 o nodweddion folcanig ar y blaned hon ac mae nifer ohonynt yn edrych fel pe baent yn nodweddion diweddar sydd ddim wedi’u hindreulio. Cafodd cyfran helaeth o wyneb Gwener ei orchuddio gan lifau lafa anferthol yn ystod yr ychydig gannoedd o filiynau o flynyddoedd diwethaf. Gorchuddiodd y llifau lafa hyn nifer o’r nodweddion hŷn ar wyneb y blaned, megis hen graterau ardrawiad. Erbyn hyn, dim ond ambell grater ardrawiad sydd i’w weld hwnt ac yma ar wyneb y blaned, sy’n dangos bod y lafa wedi llifo dros y tir yn gymharol ddiweddar. 
Io:

O ran ei folcanigrwydd, Io, y lleuad agosaf at Iau, yw’r corff mwyaf byw yng nghysawd yr haul! Mae teithiau gofod NASA wedi delweddu colofnau echdoriad anferthol yn esgyn cannoedd o gilometrau uwchlaw’r wyneb, llifau lafa byw, ffowntenni tân, ac echdoriadau o agennau anferth. Mae holl wyneb Io wedi’i orchuddio gan ganolfannau folcanig a llifau lafa, sydd wedi gorchuddio pob un o’i chraterau ardrawiad.  

Pam nad ydym yn canfod llosgfynyddoedd byw ar bob planed a lleuad?

Mae llosgfynyddoedd byw i’w cael ar blanedau sy’n dal i fod yn boeth. Fel arfer, po fwyaf y blaned, arafaf i gyd y mae’n oeri. Mae planedau neu leuadau bach, megis Mercher a’n Lleuad ni, wedi oeri i’r graddau nad ydynt bellach yn ddigon poeth i doddi creigiau. Mae planedau mwy, megis y Ddaear a Gwener, yn dal i fod yn ddigon poeth ac felly fe’u nodweddir gan weithgaredd folcanig o hyd.

Io, lleuad Iau: llosgfynyddoedd yw’r smotiau tywyll.


Delwedd: NASA/ JPL.





Craig folcanig fân-grisialog, dywyll yw’r ardaloedd tywyll ar wyneb y Lleuad.


Delwedd (PIA00405), trwy garedigrwydd NASA /JPL





Casglwyd y sampl hon ar daith Apollo 15 yn 1971. Darn o fasalt yw’r sampl, math o graig sy’n ymsolido o lafa folcanig. Ffurfiwyd y basalt yma 3.3 biliwn o flynyddoedd yn ôl ac mae’n debyg i fasaltau a ffurfiwyd gan losgfynyddoedd Hawaii. Delwedd: NASA/ JPL.








Llosgfynydd Olympus Mons ar Fawrth. 


Y pant mawr yng nghanol rhan uchaf y ddelwedd yw’r callor. Mae’r callor ger copa’r llosgfynydd ac mae’n 65 × 80km (40 × 50 milltir) ar draws. Pan lifodd lafa o’r agorfeydd ar lechweddau’r llosgfynydd hwn, dymchwelodd y creigiau gerllaw’r copa, gan greu’r callor. 


Delwedd Viking Orbiter (641A52), trwy garedigrwydd NASA.














Golygfa a grëwyd gyda chymorth cyfrifiadur o Maat Mons ar y blaned Gwener, yn seiliedig ar ddata radar llong ofod Magellan; mae atmosffer Gwener yn rhy drwchus i delesgopau weld trwyddo. Llifau lafa hŷn, llyfn yw’r ardaloedd tywyll. Llifau lafa garw, diweddar yw’r  ardaloedd golau.


Y ddelwedd trwy garedigrwydd NASA a J P L





Llong ofod Galileo a dynnodd y ddelwedd hon o echdoriad folcanig byw ar Io yn 2000. Mae’r lliw oren llachar yn dynodi lafa eiriasboeth. Mae’r llun lliw ffug hwn yn portreadu ardal 250km (tua 155 milltir) o led. 





Y ddelwedd gan Brifysgol Arizona, trwy garedigrwydd NASA

Llosgfynydd! – Arweiniad yr Athro



